
(lq) La sessiun da primavaira
dal parlament federal ha lì
quest onn a Lugano.  Entant che
la politica, l’economia e la scienza
tschentan grondas speranzas en
connex cun questa sessiun dal
parlament federal en il Tessin, è la
populaziun per gronda part indif-
ferenta. «La sessiun dà a nus l’oc-
casiun da mussar a nos collegas da
l’ulteriura Svizra la realitad cum-

plexa da noss chantun», di Fabio
Pedrina, il schef da la deputaziun
tessinaisa a Berna. «Nus pudain
demonstrar nossa realitad cun sias
numerusas facettas», segundescha
la presidenta da la regenza tessi-
naisa Marind Masoni. Ils politi-
chers tessinais da tut las partidas
vulan demonstrar che il Tessin è
dapi che «sulegl, Merlot e scan-
dals».

Sessiun dal parlament 
federal en il Tessin

Il Palazzo dei Congressi da Lugano dà canorta a la sessiun da primavaira
2001 dal parlament federal. KEYSTONE

(lq)» Il Forum economic a Ta-
vau vegn er a vegnir realisà
l’onn 2002 sco en ils trenta
onns precedents»,  quai ha sin-
cerà il fundatur dal FEM Klaus
Schwab en ina intervista en il
«Sonntagsblick». Ils partici-
pants stoppian dentant  sa sen-
tir en segirtad. Il scumond da
demonstrar che saja vegnì rela-

schà saja «la suletta conse-
quenza pussaivla». En las dis-
cussiuns davart la giustificaziun
d’in tal scumond haja ins sur-
vesì la smanatscha dals adversa-
ris dal FEM da destruir il  fo-
rum. Sco acziun criminala ta-
xescha Schwab er l’acziun d’en-
gular las datas confidenzialas
dals participants dal FEM.

«Igl è anc bler da far»
30 onns dretg da votar ed eleger da las dunnas

■ (anr/fa) Per festivar il giubi-
leum da 30 onns dretg da votar
da las dunnas ha organisà
l’ACD en la sala dal cussegl
grond in’occurrenza cun divers
giasts. Per la musica ha pis-
serà l’«Appezeller Fraue-
striichmusig». Als 7 da favrer
èn passads precis 30 onns dapi
quel di ch’ils umens svizzers han
ditg gea al dretg da votar ed ele-
ger da las dunnas. L’on 2001 pon
ins festivar dentant er il giubi-
leum da 20 onns da l’artitgel
constituziunal «medems dretgs
per umens e dunnas». Quai è stà
per las respunsablas da l’archiv
da cultura da dunnas dal Gri-
schun (ACD) ina buna chaschun
d’organisar sonda a Cuira en la
sala dal cussegl grond ina «festa
cun power». A quest’occurrenza
han ellas envidà divers giasts:
L’emprima chanceliera federala
Annemarie Huber-Hotz e l’em-
prima presidenta da la regenza
grischuna Eveline Widmer-
Schlumpf eran tranter auter da la
partida. En pli han discurrì Sina
Bardill, la manadra dal post da

stab per dumondas d’egualitad
grischun e Jürg Michel, il direc-
tur da la societad da master-
gnanza grischuna. Chiara Simo-
neschi-Cortesi, presidenta da la
cumissiun federala per dumon-
das da dunnas e cussegliera na-
ziunala, ha fatg ina sort bilan-
tscha da la situaziun actuala da
las dunnas en Svizra.

«Betg mo positiva»
Ch’ins possia dir che bleras
chaussas s’hajan meglieradas
causa las stentas da dunnas en la
politica, ha’la manegià. «Tuttina
nun han dunnas ed umens en la
societad anc las medemas pussai-
vladads.» Tenor ella mussan tut
las retschertgas ed ils studis che
malgrà ils gronds progress eco-
nomics e socials hajan las dunnas
adina puspè da superar impedi-
ments e barrieras «ch’ils umens –
gist perquai ch’els èn umens –
nun inscuntran.» Ch’i dettia
grondas differenzas tranter las
singulas regiuns linguisticas e
culturalas da la Svizra, ha ditg
Chiara Simoneschi-Cortesi. La

megliera situaziun areguard
l’egualitad exista sco ch’ella ha
ditg en las citads da la Svizra
franzosa, alura en quellas da la
Svizra tudestga. «Il mender èsi en
las regiuns periferas.» Ina
meglieraziun è tenor ella pussai-
vla mo, sche dunnas ed umens
surprendan ensemen la respons-
abladad per la vita en ed ordaifer
la famiglia. Ella ha appellà als
umens «da ceder tscherts privile-
gis», a las dunnas «da surdar als
umens in zic da lur pudair en la
famiglia e da s’engaschar dapli en
il mund da lavur», a l’economia
«da stgaffir meglras structuras
per pudair colliar pli bain fami-
glia e lavur» ed als politichers «da
vulair cuntanscher l’egualitad
tranter dunnas ed umens en tut
ils secturs e livels da la vita». 

Ina «Hortensia» aposta 
per quest’occasiun

Per il giubileum ha preparà
l’ACD er in numer spezial da lur
gasetta, la «Hortensia». Ella cun-
tegna il salid da cussegliera fe-
derala Ruth Dreifuss, la quala
nun ha pudì prender part sezza a
la festa a Cuira. Er ella è da l’avis
che l’egualitad tranter dunnas ed
umens nun existia anc en tut ils
reguards. «Per cuntanscher quel-
la finamira èn necessarias las
stentas cuminaivlas dad umens e
dunnas.» En la gasetta pon ins er
leger in pèr citads ord artitgels
ch’eran vegnids scrits al cumen-
zament da l’onn 1971 en las ga-
settas grischunas «Der freie
Rätier», il «Bündner Tagblatt» e
la «Neue Bündner Zeitung. Qua
mo in citat: «Ina redublaziun da
las persunas cun dretg da votar
po avair grondas consequenzas
per la democrazia directa ed
uschia er per chantuns da mun-
togna sco il Grischun», legian ins
en la BZ dals 8 da favrer 1971. 

Judith Stamm, l’anteriura
presidenta dal cussegl 

naziunal (sisura), la chan-
celiera federala Annema-
rie Huber-Hotz (dretg), la
presidenta da la regenza

grischuna Eveline Widmer-
Schlumpf e Chiara Simone-
schi-Cortesi, presidenta da

la cumissiun federala per
dumondas da dunnas e

cussegliera naziunala  han
dà tempra a la festa da 

30 onns dretg da votar per 
las dunnas en Svizra.

Poststellen-Abbau:
Hämmerle interveniert

Viele Frauen, aber wenig
Power zum Jubiläum

